
Na osnovu člana 19. Statuta Udruženja mladih „Link“, Upravni odbor Udruženja mladih 

„Link“ na sjednici održanoj dana 19. juna 2026. godine, donosi: 

PRAVILNIK 

o nabavkama 

Član 1. 

(Predmet) 

Ovim Pravilnikom uređuju se pravila, postupci i odgovornosti u vezi sa planiranjem, 

pokretanjem, provođenjem, dokumentovanjem, ugovaranjem i realizacijom nabavki roba i 

usluga za potrebe Udruženja mladih „Link“ (u daljem tekstu: Udruženje). 

Član 2. 

(Rodna neutralnost) 

Izrazi koji se koriste u ovom Pravilniku, bez obzira jesu li korišteni u muškom ili 

ženskom rodu, obuhvataju na jednak način i muški i ženski rod. 

Član 3. 

(Osnovni principi nabavki) 

Postupci nabavki u Udruženju provode se u skladu sa sljedećim principima: 

a) Ekonomičnosti i efikasnosti - nabavke se provode uz optimalno korištenje 

raspoloživih sredstava, sa ciljem postizanja najbolje vrijednosti za novac; 

b) Transparentnosti - postupci nabavki moraju biti dokumentovani u mjeri koja 

odgovara vrijednosti i složenosti nabavke, uz osiguranje osnovnog traga o provedenom 

postupku; 

c) Jednakog tretmana i nediskriminacije - svim potencijalnim ponuđačima omogućava 

se ravnopravan pristup, bez neopravdanog favorizovanja ili isključivanja iz procesa; 

d) Proporcionalnosti - obim i složenost postupka nabavke prilagođavaju se 

procijenjenoj vrijednosti i prirodi nabavke, na način da se izbjegava nepotrebno administrativno 

opterećenje; 

e) Integriteta i sprječavanja sukoba interesa - lica uključena u postupke nabavki dužna 

su postupati nepristrasno i izbjegavati situacije sukoba interesa. 



Član 4. 

(Plan nabavki) 

(1) Udruženje može vršiti planiranje nabavki u skladu sa planiranim aktivnostima i 

raspoloživim finansijskim sredstvima. 

(2) Plan nabavki donosi Upravni odbor kada je to opravdano obimom aktivnosti, 

visinom raspoloživih sredstava ili prirodom planiranih nabavki. 

(3) Plan nabavki, ukoliko se donosi, sadrži naročito: 

a) predmet nabavke; 

b) procijenjenu vrijednost nabavke; 

c) vrstu postupka nabavke; 

d) okvirni period provođenja postupka; 

e) izvor finansiranja. 

(4) Ukoliko plan nabavki nije donesen, nabavke se mogu provoditi na osnovu: 

a) finansijskog plana, ukoliko je isti donesen; 

b) odobrenih projektnih budžeta; 

c) pojedinačnih odluka Upravnog odbora ili ovlaštenog lica; 

d) drugih osnova utvrđenih Pravilnikom o finansijskom poslovanju i 

upravljanju sredstvima Udruženja (u daljem tekstu: Pravilnikom o finansijskom 

poslovanju). 

(5) Plan nabavki može se tokom godine izmijeniti ili dopuniti u skladu sa promjenama 

potreba, aktivnosti ili raspoloživih sredstava. 

(6) Izuzetno, nabavke koje nisu predviđene planom mogu se provesti uz odgovarajuće 

obrazloženje i odobrenje nadležnog organa ili ovlaštenog lica. 

Član 5. 

(Vrste postupaka nabavki) 

(1) Nabavke roba, usluga i radova u Udruženju provode se u skladu sa sljedećim 

vrstama postupaka: 

a) direktnim sporazumom; 

b) konkurentskim postupkom. 

(2) Izbor vrste postupka vrši se u zavisnosti od procijenjene vrijednosti nabavke, uz 

primjenu principa proporcionalnosti i efikasnosti. 



Član 6. 

(Direktni sporazum) 

(1) Direktni sporazum može se provesti za nabavke čija je procijenjena vrijednost do 

5.000,00 KM. 

(2) Direktni sporazum podrazumijeva pojednostavljen postupak nabavke koji se može 

provesti: 

a) direktnim pribavljanjem robe, usluga ili radova; 

b) prihvatanjem jedne ili više ponuda; 

c) putem elektronske komunikacije, online kupovine ili na drugi način. 

(3) U postupku direktnog sporazuma nije obavezno pribavljanje više ponuda, ali se, gdje 

je to moguće i svrsishodno, može izvršiti provjera tržišta radi osiguranja ekonomičnosti 

nabavke. 

(4) Direktni sporazum smatra se zaključenim: 

a) prilaganjem računa ili druge vjerodostojne finansijske dokumentacije, za 

nabavke do visine prosječne neto plate u Federaciji Bosne i Hercegovine za šesti mjesec 

prethodne godine; 

b) zaključenjem ugovora, za nabavke čija vrijednost prelazi iznos visine 

prosječne neto plate u Federaciji Bosne i Hercegovine za šesti mjesec prethodne godine; 

c) izdavanjem narudžbenice i prihvatanjem iste od strane dobavljača. 

Član 7. 

(Konkurentski postupak) 

(1) Konkurentski postupak provodi se za nabavke čija je procijenjena vrijednost veća 

od 5.000,00 KM. 

(2) Konkurentski postupak podrazumijeva prikupljanje ponuda od više ponuđača, s 

ciljem osiguranja konkurencije i izbora najpovoljnije ponude. 

(3) Postupak se može provesti: 

a) slanjem zahtjeva za dostavljanje ponuda direktno potencijalnim 

ponuđačima; 

b) slanjem zahtjeva za dostavljanje ponuda potencijalnim ponuđačima putem 

elektronske pošte; 

c) objavom poziva; 

d) na drugi odgovarajući način, u zavisnosti od prirode nabavke. 



Član 8. 

(Komisija za nabavke) 

(1) Za provođenje konkurentskih postupaka nabavke imenuje se Komisija za nabavke 

(u daljem tekstu: Komisija). 

(2) Komisiju imenuje Upravni odbor ili ovlašteno lice, kao stalnu ili za pojedinačni 

postupak nabavke. 

(3) Komisija se sastoji od najmanje tri člana. 

(4) Članovi Komisije mogu biti članovi Udruženja ili druga angažovana lica koja 

raspolažu odgovarajućim znanjem i iskustvom u vezi sa predmetom nabavke. 

(5) Komisija je nadležna za: 

a) pripremu i provođenje postupka prikupljanja ponuda; 

b) komunikaciju sa ponuđačima; 

c) pregled i ocjenu pristiglih ponuda; 

d) utvrđivanje činjeničnog stanja u vezi sa predmetom nabavke, uključujući 

uvid na licu mjesta, prikupljanje dodatnih informacija, fotografisanje ili korištenje 

drugih odgovarajućih dokaza; 

e) sačinjavanje zapisnika ili zabilješke o provedenom postupku; 

f) davanje preporuke za izbor najpovoljnijeg ponuđača. 

(6) Komisija može raditi i donositi zaključke putem elektronske komunikacije (e-mail, 

online alati i slično), ukoliko priroda postupka to dozvoljava. 

(7) Član Komisije koji ima lični ili poslovni interes u vezi sa konkretnom nabavkom 

dužan je bez odlaganja prijaviti postojanje sukoba interesa i izuzeti se iz postupka. 

(8) Rad Komisije mora biti dokumentovan u mjeri koja odgovara vrijednosti i složenosti 

nabavke. 

Član 9. 

(Pokretanje procedure nabavke) 

(1) Nabavka se pokreće na osnovu stvarne potrebe Udruženja, odobrenog projekta, 

plana aktivnosti, finansijskog plana, projektnog budžeta, zahtjeva ovlaštenog lica ili druge 

opravdane potrebe za realizaciju aktivnosti i redovno funkcionisanje Udruženja. 

(2) Pokretanje nabavke ne mora biti predmet posebne odluke, osim ako je to propisano 

ovim Pravilnikom, drugim internim aktom, pravilima donatora ili ako zbog vrijednosti, prirode 



ili složenosti nabavke Upravni odbor ili ovlašteno lice ocijeni da je donošenje posebne odluke 

potrebno. 

(3) Procijenjena vrijednost nabavke utvrđuje se prije pokretanja postupka nabavke, na 

osnovu raspoloživih informacija o tržišnim cijenama, prethodnih nabavki, projektnih budžeta, 

ponuda, cjenovnika, internet pretraga ili drugih relevantnih izvora. 

(4) Kod sukcesivnih, ponavljajućih ili okvirnih nabavki, procijenjena vrijednost može 

se utvrditi prema očekivanoj ukupnoj vrijednosti nabavki u određenom periodu, naročito u 

okviru projekta, aktivnosti ili kalendarske godine. 

(5) Ako nije moguće unaprijed tačno utvrditi ukupnu vrijednost nabavke, procjena se 

vrši na osnovu razumne procjene potreba i dostupnih tržišnih informacija. 

Član 10. 

(Prikupljanje ponuda) 

(1) U konkurentskom postupku nabavke Komisija vrši prikupljanje ponuda od 

potencijalnih ponuđača s ciljem osiguranja konkurencije i izbora najpovoljnije ponude. 

(2) Zahtjev za dostavljanje ponuda treba sadržavati osnovne informacije o predmetu 

nabavke, uključujući: 

a) opis i specifikaciju predmeta nabavke; 

b) količinu, ukoliko je navedena informacija primjenjiva; 

c) rok isporuke ili izvršenja; 

d) način dostavljanja ponude; 

e) druge relevantne uslove. 

(3) Komisija, u pravilu, treba težiti pribavljanju najmanje tri uporedive ponude. 

(4) Ukoliko, uprkos upućivanju zahtjeva većem broju ponuđača, nije moguće pribaviti 

tri ponude, postupak se može okončati i sa manjim brojem ponuda, i to: 

a) sa dvije ponude, uz obrazloženje razloga; 

b) sa jednom ponudom, ukoliko su poduzete razumne radnje na istraživanju 

tržišta i uz dodatno obrazloženje opravdanosti. 

(5) U slučaju iz stava (4) ovog člana, Komisija je dužna dokumentovati aktivnosti koje 

je poduzela radi obezbjeđenja konkurencije, uključujući upućene zahtjeve, komunikaciju sa 

ponuđačima, javno dostupne cijene ili druge relevantne podatke. 

(6) Ponude se mogu dostavljati u pisanoj ili elektronskoj formi, u skladu sa zahtjevom 

Komisije. 



(7) Komisija može, prema potrebi, izvršiti dodatne provjere ponuda, uključujući 

poređenje sa tržišnim cijenama, pribavljanje dodatnih pojašnjenja ili druge radnje u cilju 

osiguranja ekonomičnosti nabavke. 

(8) U cilju obezbjeđenja konkurencije i utvrđivanja tržišnih uslova, u slučajevima kada, 

uprkos poduzetim radnjama, nije moguće pribaviti najmanje tri ponude, Komisija može koristiti 

i druge odgovarajuće izvore informacija, uključujući: 

a) javno dostupne cijene istaknute na internet stranicama i online 

prodavnicama; 

b) službene kataloge i cjenovnike ponuđača; 

c) druge javno dostupne ili vjerodostojne podatke o tržišnim uslovima. 

(9) Prikupljeni dokazi iz stava (8) ovog člana mogu se koristiti kao osnov za procjenu 

tržišne cijene i opravdanost izbora ponude, posebno u slučajevima kada nije moguće pribaviti 

veći broj ponuda. 

Član 11. 

(Ocjena ponuda i izbor najpovoljnijeg ponuđača) 

(1) Komisija vrši pregled i ocjenu pristiglih ponuda, te utvrđuje najpovoljniju ponudu u 

skladu sa kriterijem najbolje vrijednosti za uloženi novac. 

(2) Prilikom ocjene ponuda, Komisija može uzeti u obzir naročito: 

a) cijenu; 

b) kvalitet i tehničke karakteristike; 

c) funkcionalnost i namjenu predmeta nabavke; 

d) rok isporuke ili izvršenja; 

e) druge relevantne okolnosti u vezi sa predmetom nabavke. 

(3) Prilikom ocjene ponuda, Komisija može izvršiti provjeru kvaliteta, funkcionalnosti 

i drugih karakteristika predmeta nabavke na osnovu dostavljenih ponuda, tehničkih 

specifikacija, fotografija, uzoraka, kao i drugih relevantnih informacija iz ponude ili javno 

dostupnih izvora, u cilju izbora ponude koja predstavlja najbolju vrijednost za uloženi novac. 

(4) Ocjena ponuda vrši se na način koji odgovara prirodi i složenosti nabavke, bez 

obaveze primjene formalnih bodovnih sistema, osim ako to nije posebno opravdano. 

(5) Nakon izvršene ocjene, Komisija sačinjava preporuku za izbor najpovoljnijeg 

ponuđača, uz kratko obrazloženje. 



(6) Na osnovu preporuke Komisije, Upravni odbor ili ovlašteno lice, u skladu sa 

sistemom ovlaštenja i Pravilnikom o finansijskom poslovanju, odobrava izbor najpovoljnijeg 

ponuđača, nakon čega se pristupa realizaciji nabavke u skladu sa ovim Pravilnikom. 

Član 12. 

(Zaključenje ugovora) 

(1) Ugovor o nabavci zaključuje se sa odabranim ponuđačem u skladu sa rezultatima 

provedenog postupka. 

(2) Ugovor je obavezan za nabavke čija vrijednost prelazi iznos utvrđen za zaključenje 

direktnog sporazuma bez ugovora, kao i za sve nabavke koje se provode putem konkurentskog 

postupka, u skladu sa ovim Pravilnikom. 

(3) Izuzetno, nabavka roba ili usluga može se realizovati putem narudžbenice kao 

pojednostavljenog oblika ugovora za direktni sporazum. 

(4) Narudžbenica može sadržavati naročito: 

a) predmet nabavke; 

b) količinu i opis; 

c) cijenu ili način utvrđivanja cijene; 

d) rok isporuke ili izvršenja; 

e) podatke o dobavljaču; 

f) druge relevantne uslove. 

(5) Narudžbenica može biti dostavljena i potvrđena u pisanoj ili elektronskoj formi. 

(6) Prihvatanjem narudžbenice od strane dobavljača smatra se da je zaključen pravni 

odnos između Udruženja i dobavljača. 

(7) Narudžbenica, zajedno sa računom ili drugom pratećom dokumentacijom, 

predstavlja dokaz o izvršenoj nabavci. 

Član 13. 

(Okvirni ugovori i sukcesivne nabavke) 

(1) Udruženje može, kada je to opravdano prirodom potreba, učestalošću nabavki, 

ekonomičnošću ili organizacionom efikasnošću, zaključiti okvirni ugovor sa jednim ili više 

dobavljača za sukcesivnu nabavku roba ili usluga. 

(2) Okvirni ugovor može se zaključiti za opću kategoriju roba ili usluga, kao što su: 

kancelarijski materijal, usluge štampe, nabavka pića i hrane za aktivnosti, hotelske i 



ugostiteljske usluge, IT oprema, promotivni materijal, usluge prijevoza, tehničke usluge i slične 

potrebe Udruženja. 

(3) Okvirni ugovor ne mora sadržavati tačno određene pojedinačne artikle, količine ili 

konačne cijene svih budućih nabavki, ukoliko zbog prirode predmeta nabavke, promjenjivih 

cijena ili sukcesivnih potreba to nije moguće ili nije svrsishodno. 

(4) Prije zaključenja ugovora iz stava (1) ovog člana, vrši se provjera tržišta u mjeri koja 

je dovoljna za utvrđivanje da odabrani dobavljač nudi konkurentne i prihvatljive uslove. 

(5) Provjera tržišta iz stava (4) ovog člana može obuhvatiti: 

a) uvid u cijene sličnih proizvoda ili usluga kod više dobavljača; 

b) prethodna iskustva u saradnji sa dobavljačem; 

c) kvalitet proizvoda ili usluga; 

d) javno dostupne cjenovnike, kataloge, internet stranice i online prodavnice; 

e) ranije račune, ponude ili ugovore za iste ili slične nabavke; 

f) dostupnost, rokove isporuke i pouzdanost dobavljača; 

g) druge relevantne okolnosti u vezi sa predmetom nabavke. 

(6) Provjera tržišta ne mora nužno uključivati pribavljanje formalnih ponuda, ukoliko 

su dostupne informacije dovoljne za procjenu da je izbor dobavljača opravdan u skladu sa 

principom najbolje vrijednosti za novac. 

(7) Pojedinačne nabavke na osnovu okvirnog ugovora vrše se prema stvarnim 

potrebama Udruženja, putem narudžbenice, računa, predračuna, elektronske narudžbe ili 

drugog odgovarajućeg dokumenta. 

(8) U slučajevima kada su cijene promjenjive ili zavise od tržišnih uslova, izbor 

konkretnih proizvoda ili usluga vrši se u trenutku pojedinačne nabavke, bez potrebe za 

izmjenom okvirnog ugovora, pod uslovom da se nabavka kreće u okviru ugovorene kategorije. 

(9) Ovlaštena lica Udruženja mogu, prema potrebi, vršiti povremenu provjeru tržišta 

kako bi se osiguralo da uslovi iz ugovora ostaju konkurentni. 

(10) Pojedinačne nabavke koje se realizuju na osnovu okvirnog ugovora ne smatraju se 

nedozvoljenim dijeljenjem nabavke, pod uslovom da su zasnovane na stvarnim sukcesivnim 

potrebama Udruženja i da je okvirni ugovor zaključen u skladu sa ovim Pravilnikom. 

Član 14. 

(Dokumentovanje i čuvanje dokumentacije) 

(1) Postupak nabavke mora biti dokumentovan u mjeri koja odgovara vrijednosti i 

složenosti nabavke. 



(2) Dokumentacija o nabavci može naročito uključivati: 

a) zahtjeve za dostavljanje ponuda; 

b) elektronsku komunikaciju sa ponuđačima; 

c) pristigle ponude ili druge dokaze o istraživanju tržišta; 

d) zapisnike, zabilješke ili preporuke Komisije; 

e) ugovor, račun i drugu dokumentaciju o realizaciji nabavke. 

(3) Dokumentacija se čuva u skladu sa internim aktima Udruženja i važećim propisima, 

na način koji omogućava naknadnu kontrolu i provjeru postupka. 

Član 15. 

(Zabrana dijeljenja nabavki) 

(1) Zabranjeno je dijeljenje predmeta nabavke s ciljem izbjegavanja primjene 

odgovarajućeg postupka nabavke. 

(2) Povezane nabavke koje čine funkcionalnu ili tehničku cjelinu smatraju se jednom 

nabavkom prilikom utvrđivanja procijenjene vrijednosti. 

Član 16. 

(Kontrola i odgovornosti) 

(1) Za zakonitost, pravilnost i ekonomičnost postupaka nabavki odgovorna su lica koja 

učestvuju u planiranju, provođenju i realizaciji nabavki. 

(2) Upravni odbor ima pravo vršiti nadzor nad provođenjem postupaka nabavki i 

realizacijom ugovora. 

(3) Svi postupci nabavki podliježu internoj kontroli u skladu sa općim aktima 

Udruženja. 

(4) U slučaju utvrđenih nepravilnosti, mogu se preduzeti odgovarajuće mjere u skladu 

sa internim aktima i važećim propisima. 

Član 17. 

(Referentni iznos za primjenu Pravilnika) 

(1) Svi iznosi u ovom Pravilniku koji su vezani za prosječnu neto platu u Federaciji 

Bosne i Hercegovine primjenjuju se na osnovu posljednjeg zvanično objavljenog podatka za 

mjesec juni prethodne godine, prema podacima nadležnog organa za statistiku. 



(2) Upravni odbor može, radi lakše primjene ovog Pravilnika, početkom kalendarske 

godine donijeti posebnu odluku kojom se utvrđuje referentni iznos iz stava (1) ovog člana. 

(3) Odluka iz stava (2) ovog člana primjenjuje se na sve odredbe ovog Pravilnika u 

kojima su iznosi vezani za iznos prosječne neto plate u Federaciji Bosne i Hercegovine. 

Član 18. 

(Završne odredbe) 

(1) U slučaju nesaglasnosti između odredbi ovog Pravilnika i ugovornih obaveza, 

pravila, smjernica ili uputa donatora, primjenjivat će se strože odredbe donatora, i to isključivo 

u okviru projekta, aktivnosti ili obaveze na koje se odnose. 

(2) Provođenje i realizacija nabavki vrši se u skladu sa ovim Pravilnikom i Pravilnikom 

o finansijskom poslovanju, posebno u dijelu koji se odnosi na odobravanje utroška sredstava, 

sistem ovlaštenja i izvršenje plaćanja. 

(3) Ovaj Pravilnik stupa na snagu danom donošenja i bit će istaknut na zvaničnoj web 

stranici Udruženja. 

 

Broj: 33/2026 

Tuzla, 19. juna 2026. godine                                              

          __________________________ 

    Predsjednik Upravnog odbora 

    Belmin Tukić 

M.P. 


